
Ватаным өчен

Бəлки, бу хат соңгы хатым булыр,
Иҗ дəһшəтле утка керəмен,
Шулай була калса, кояшны да
Бүген соңгы тапкыр күрəмен.

Мин сугышка керсəм, дошманымның
Йөрəгенə төзəп атамын;
Үзем үлсəм, балаларым кала
Минем гомерем булып, Ватаным.

Кала дөнья, кала бар матурлык,
Ал чəчəклəр кала болында,
Чəчəклəргə төренеп, эзем кала,
Җырым кала үткəн юлымда.

Үлəм икəн, үкенечле түгел
Бу үлемнең миңа килүе,
Бөек җыр ул – Бөек Ватан өчен
Сугыш кырларында үлүе.

Фатих Кəрим (1909 – 1945)



Бөек Ватан сугышы елларында татар поэзиясе бөтен совет 
əдəбиятының куəтле һəм бердəм оркестрында үзенчəлекле һəм 
көчле яңгыраган шигъри авазларның берсе булды. 

Татар совет поэзиясенең бу авазы 
илебез чиклəрен үтеп чыкты, бөтен 
дөнья халыклары йөрəгенə барып 
иреште. Күплəр яу кырында башын 
салды, аларның җырлары җиңеп 
чыкты, дистəлəгəн еллар үтсə дə, 
əһəмияте җуелмаслык поэтик 
җəүһəрлəр калды.

                                        Зəет Мəҗитов



Жырларым, сез, шытып йөрəгемдə, 
Ил кырында чəчəк атыгыз! 
Күпме булса сездə көч һəм ялкын, 
Шулкадəрле җирдə хаккыгыз! 

Сездə минем бөтен тойгыларым, 
Сездə минем керсез яшьлəрем. 
Сез үлсəгез, мин дə онытылырмын, 
Яшəсəгез, мин дə яшəрмен. 

Мин кабыздым җырда ялкын итеп
Йөрəгем һəм хаклык кушканны. 
Җырым белəн дусны иркəлəдем, 
Җырым белəн җиңдем дошманны. 

Алдый алмас мине түбəн лəззəт, 
Вак тормышның чуар пəрдəсе. 
Шигыремдəге чынлык, ут һəм сөю—
Яшəвемнең бөтен мəгънəсе. 

Үлгəндə дə йөрəк туры калыр
Шигыремдəге изге антыма. 
Бар җырымны илгə багышладым, 
Гомеремне дə бирəм халкыма. 

Җырлап үттем данлы көрəш кырын, 
Җырлап килдем тормыш языма. 
Соңгы җырым палач балтасына
Башны тоткан килеш языла. 

Җыр өйрəтте мине хөр яшəргə
Һəм үлəргə кыю ир булып. 
Гомерем минем моңлы бер җыр иде, 
Үлемем дə яңрар җыр булып. 

Җырларым



Җырым кала 
          үткəн юлымда...

Бөек Ватан сугышында һəлак булган шагыйрьлəребез





Əхмəт Ерикəй
(1902 – 1967)



"Без, Татарстан язучылары, кулларыбызда калəм həм корал килеш, данлыклы 
Кызыл Армия сафына кушылырбыз həм барлык энергиябез, белемебез həм 
талантыбыз белəн сөекле Ватаныбыз өчен тормышыбызны да кызганмыйча 
көрəшербез" 
                                     ("Кызыл Татарстан" газетасыннан. 1941 ел, 25 июнь).

"Кызыл Армия сафына чакырылгач та, төп хəрби эшем белəн бергə, 
Ватан сугышы темасына багышланган əдəби-иҗат эшемне актив дəвам иттем. 
Бу дөньякүлəм тарихи көрəштə үземнең бөтен сəлəтем белəн совет 
сугышчыларының батырлыкларын гəүдəлəндерергə тырыштым". (Ф.Кəрим) 



***
Шундый ямьле тормыш итə идек,
Шундый татлы иде көннəрем.
Егерме биш елдан артык яшəп,
Мондый матур тормыш күрмəдем.
Тылсымлы бер төш күк үтеп китте,
Кыска булды кавышу чорыбыз.
Тик кайгырма, бəгърем,
Бу көчле җыр
Дəвам итəр аерым булсак та;
Бергə кушылыр йөрəк авазыбыз,
Телəгебез яңрар бер сафта.
Һəрбер секунд сине сагынып үтəр,
Матур уйлар белəн яшəрмен,
“Саумы, иркəм!” диеп, аяз төндə
Йолдызларга карап дəшəрмен.
Син йокыңнан торып, аяз төндə
Тəрəзəдəн күккə карарсың.
Ышан, бəгърем, əгəр исəн булсам,
Күз нурыңны шуннан табарсың.
                                     1941.

Мифтах Вəдүт

Еллар уза, бөек батырлыкның тере 
шаһитлəре – ветераннар арабыздан 
бер-бер артлы китə бара. Лəкин 
дəһшəтле сугыш елларында да тынып 
тормаган музаларның авазлары  - 
шигырьлəр - килəчəк буыннарга шул 
җиңү юлының Изгелеге һəм Бөеклеге 
хакында искəртеп торыр.


